
Garantir la finanziaziun

Examinar las variantas da la TTC
Pervi da las differentas opiniuns davart la
finanziaziun dumonda l’elavuraziun da la
lescha correspundenta sco er dals docu-
ments da consultaziun dapli temp che pre-
vis. Divers giavischs e diversas propostas
ston vegnir examinads accuratamain. Ul-
tra dal giudicament da las tariffas da taxa
previsas, cuntegnan questas propostas er la
consideraziun d’ina lescha generala sco al-
ternativa a la TTC. La cuminanza d’inte-
ress turissem en il Grischun ITG sustegna
l’introducziun d’ina TTC, postulescha
dentant er variantas sco basa da discussi-
un. L’urari vegn adattà e la consultaziun
correspundenta vegn lantschada probabla-
main en il 2. quartal da l’onn 2009.

Caviezel ha tuttina
anc fatg diesch vuschs

■ (anr/vi) Malgrà che sia fracziun n’ha
betg proponì Tarzisius Caviezel (pld/GR)
sco segund vicepresident dal cussegl na-
ziunal ha el tuttina obtegnì diesch vuschs.
La chombra gronda ha elegì l’entschatta
da quest’emna il candidat uffizial Jean-Re-
né Germanier (pld/VS) cun 124 vuschs da
153 vuschs vallaivlas.

Las diesch vuschs haja el obtegnì d’ina
gruppa da politichers ord l’economia, di
Caviezel sin dumonda da L’anr.

La fracziun aveva decidì il november
da purtar Germanier che politisescha da-
pi il 2003 en la chombra gronda.

Tar ils cussegliers naziunals da la pld
avess el gì bunas schanzas da vegnir nomi-
nà sco candidat, di Caviezel ch’è uss in
onn en il cussegl naziunal. Ma ils cusse-
gliers dals chantuns da la pld dettian gron-
da paisa sin l’anzianitad e la tradiziun,
uschia che la maioritad da la fracziun ha-
ja vulì purtar Germanier. Tuttina èsi stà
per Caviezel ina experientscha positiva e
sia devisa resta: «Ins sto empruvar.»

Analisa critic-istorica da las debattas
davart il rumantsch

La dissertaziun da Renata Coray sensibilisescha per mitus linguistics
■ (anr/gc) La dissertaziun da Renata
Coray cun il lung titel «Von der Mum-
ma Romontscha zum Retortenbaby Ru-
mantsch Grischun» – e cun la sutin-
scripziun «Rätoromanische Sprach-
mythen» impressiunescha gia nà da
sia parita exteriura cun in volumen da
650 paginas. Igl è il fritg da lavur inten-
siva da retschertgar sur onns ed onns fin
che la tesa è vegnida approvada 2006 da
la facultad filologica da l’Universitad da
Turitg sin proposta da Clà Riatsch e
Georg Bossong. Mesemna saira è questa
lavur baindocumentada e scritta ch’ins
legia tgunsch vegnida preschentada ad in
grond ed interessà publicum en la Biblio-
teca chantunala a Cuira.

Sco quai che Georg Jäger da l’Institut
per la perscrutaziun culturala en il Gri-
schun ha ditg en l’introducziun, haja
quest’instituziun edì gugent la disserta-
ziun da Renata Coray en la retscha «cul-
tura alpina». Quella relati dad ina debat-
ta brisanta sur in lung temp davart il ru-
mantsch en noss chantun.

Discurs tranter
emoziun e niz dal rumantsch

Renata Coray, creschida si giu la Bassa en
ina famiglia sursilvana, è vegnida con-
fruntada cun il rumantsch a Cuira en il
seminari da scolasts, alur a l’Universitad
da Friburg, tar projects da retschertga e
cun la lavur scientifica per la disserta-
ziun a Turitg. Quella cuntegnia ina ana-
lisa detagliada critic-istorica da las debat-
tas sur dal rumantsch dapi il 19. tschien-
taner. La tesa sa basia in numerusas du-
mondas tschentadas sco punct da par-
tenza per l’elavuraziun. Enserradas èn
perquai era las ideologias linguisticas da
tut quels discurs. Il tetel da la tesa resu-
meschia – tenor l’autura – il cuntegn a
moda e maniera ludica. En il center stat-
tan metafras, cumparegliaziuns, slogans,
pleds- ed arguments-clav en texts davart
il rumantsch. Igl è in gieu cun quellas fi-
guras linguisticas, lur midadas durant pli
che 100 onns e las valurs che quellas
transportan. Las conjuncturas da las me-
tafras ed ideologias dominantas e diffe-

rents arguments dattan invista tant en il
svilup dal discurs tradiziunal che dat pai-
sa a valurs emoziunalas ed idealisticas,
sco al discurs pli modern ch’accentue-
scha las funcziuns ed il niz economic da
lingua e da la plurilinguitad.

Il meglier sa mussia quai tar las de-
battas davart in rumantsch grischun
cun duas vistas tut differentas. Ina sa fo-
cusseschia sin la muntada dal linguatg
per l’identitad, l’autra sa concentreschia
sin l’effizienza da la lingua. Per ils ad-
versaris dal rumantsch grischun saja
quel ina lingua artifiziala, da roboter,
ina inseminaziun artifiziala ed uffant da
la retorta – per il promoturs dentant ina
lingua da punt, equilibrada e raziunala
dal chau.

Il cudesch sensibilisescha per mitus
linguistics. Tals chattan ins era tar autras
minoritads linguisticas. L’ovra dentant sa
drizza – segund l’autura – tant a scien-
ziads ed interessads vid la perscrutaziun
dals discurs linguistics ideologics sco ad
in public che tschertga simplamain in-

vista pli profunda en las debattas davart
il rumantsch insumma.

In’ovra ch’ins legia
cun plaschair e gudogn

Mirta Nicolay preschenta insaquantas em-
provas ch’ins ha fatg en il decurs dals onns
per chattar ina lingua rumantscha comm-
unabla u almain ina avischinaziun miaiv-
la dals idioms per alur dilucidar la genesis
dal rumantsch grischun. L’ovra da Rena-
ta Coray mussia bain la via tras quel svi-
lup e las debattas. Rico Valär constatescha
ch’i saja in plaschair da leger questa ovra
plain tensiun, zunt infurmativa ed adat-
tada per endriescher detagls davart il ru-
mantsch en ses svilup general ord la con-
sideraziun speziala tranter identitad ed ef-
fizienza. Las poesias, prelegidas da Sibilla
Semadeni, èn tipicas e represchentativas
per quel discurs davart il rumantsch.
Mintgacass è la tesa da Renata Coray ina
ovra da vasta basa documentaria ed ins la
legia cun bler gudogn. Persuenter descha
gronda renconuschientscha a l’autura.

Tut ils ruments a Trimmis?
Il cussegl grond sa raduna il glindesdi a sia sessiun da december a Cuira

■ (anr/hh) En la sessiun da december
ha il cussegl grond da sa fatschentar
tranter auter da la dumonda, schebain
tut ils ruments chasans combustibels
stoppian vegnir furnids en l’avegnir a
Trimmis. Quella pretensiun da la re-
genza en connex cun la revisiun par-
ziala da la lescha introductiva tar la le-
scha federala davart la protecziun da
l’ambient ha chaschunà ina viva dis-
cussiun gia en il ravugl da la cumis-
siun predeliberanta. La glista da
tractandas per ils quatter dis da sessiun
cumpiglia danovamain dumondas da fu-
siun da pliras vischnancas, sco er ina lun-
ga retscha dad intervenziuns parlamen-
taras. Quellas pertutgan ils pli differents
temas e secturs, tranter auter la finanzia-
ziun futura da la tgira, las cundiziuns
d’admissiun al corp da la polizia chantu-
nala u er la promoziun da sanaziuns
energeticas e la finanziaziun d’organisa-
ziuns regiunalas da commerzialisaziun
dal turissem. La sessiun vegn a cuzzar
probablamain enfin la gievgia.

Preventiv quinta cun retgav
Ina da las tractandas principalas da la ses-
siun da december pertutga il program
annual 2009 da la regenza, sco er il pre-
ventiv per l’onn vegnent. Il quint current
da quel quinta cun in retgav da 13,3 mil-
liuns francs. Sco quai che la regenza ac-
centuescha mussa il preventiv danova-
main in resultat positiv, er sche quel sa
chatta sin in nivel cleramain pli bass che
durant ils trais onns passads. L’emprima
giada dapi l’onn 1990 duain las collavu-
raturas ed ils collavuraturs da l’admini-
straziun chantunala puspè profitar dad
in augment real dal salari da dus per-
tschient. L’agen chapital po anc ina gia-
da vegnir augmentà levamain fin la fin
da l’onn 2009. Tenor la regenza è ina si-
tuaziun finanziala solida fitg impurtanta
per ils proxims onns. Ultra da las conse-
quenzas da la retardaziun conjuncturala
ston vegnir cumpensadas las grondas
perditas da rendita che resultan tras las
revisiuns da la lescha da taglia ch’èn gia
vegnidas concludidas u planisadas. Pli-
navant entra en vigur l’onn 2009 la re-
ducziun dal pe da taglia ch’è vegnida
concludida la fin 2007. L’onn proxim èn
planisadas investiziuns nettas da total-
main 221,9 milliuns francs (onn prece-
dent: 204,5 milliuns francs). Las investi-

ziuns na pon betg pli vegnir finanziadas
cumplettamain cun agens meds finan-
zials. Il grad d’atgna finanziaziun sa re-
ducescha da 126,8 ad 80,4 pertschient,
quai ch’è anc adina cuntentaivel.

Ulteriuras fusiuns da vischnancas
La regenza ha approvà trais ulteriuras
cunvegnas davart fusiuns da vischnancas
e suttametta uss quellas per approvaziun
al cussegl grond. I sa tracta da la fusiun
da las vischnancas dad Andeer, da Clu-
gén e da Pignieu a la vischnanca dad An-
deer, da las vischnancas da Flond e da
Surcuolm a la vischnanca da Mundaun,
sco er da las vischnancas da Praden e
da Tschiertschen a la vischnanca da
Tschiertschen-Praden. Sch’il cussegl
grond accepta questas trais fusiuns da
vischnancas, sa reducescha il dumber da
vischnancas dal Grischun da 203 a 190
per il cumenzament da l’onn 2009. Te-
nor l’artitgel 64 da la constituziun chan-
tunala promova il chantun la fusiun da
vischnancas per garantir che lur incum-
bensas vegnian ademplidas en moda
cunvegnenta ed economica. Ultra da
quai po il chantun pajar contribuziuns
per promover fusiuns. La nova vischnan-
ca dad Andeer survegn dal chantun ina

contribuziun da promoziun en la sum-
ma da totalmain 1,225 milliuns francs.
Per la nova vischnanca da Mundaun im-
porta la contribuziun da promoziun
900 000 francs e per la nova vischnanca
da Tschiertschen-Praden è previsa ina
contribuziun da 2,55 milliuns francs.

Rument chaschuna discussiuns
En la sessiun da december vegn il cussegl
grond er a discutar la revisiun parziala da
la lescha introductiva tar la lescha federa-
la davart la protecziun da l’ambient. La fi-
namira la pli impurtanta da la revisiun te-
nor la missiva è vegnida discutada en mo-
da intensiva e per part cuntraversa en la
cumissiun predeliberanta, numnadamain
da determinar l’entir chantun Grischun
sco intschess per ruments chasans com-
bustibels che vegnan surpigliads dal stabi-
liment per arder ruments (SAR) a Trim-
mis. Tut las corporaziuns per la gestiun da
ruments dal chantun duain uschia vegnir
obligadas tenor la lescha da consegnar ils
ruments chasans combustibels aTrimmis.
Per mitigiar la posiziun da monopol dal
SAR che resulta da quai, pretenda ina mi-
noritad da la cumissiun ch’i duaia valair
ina obligaziun da consegnar ruments al
SAR a Trimmis mo sch’il pretsch per sur-

pigliar ils ruments n’è betg pli aut che quel
en stabiliments vischins extrachantunals.
Ina discussiun detagliada ha er chaschunà
la dumonda areguard la furmaziun dals
pretschs dal SAR a Trimmis. En quest
connex è vegnida crititgada la mancanza
cumpletta dad elements da cumpensa-
ziun dal martgà liber.

Integrar meglier ils esters
Plinavant ha il parlament chantunal da
sa fatschentar da la nova lescha intro-
ductiva tar la legislaziun davart las per-
sunas estras e davart ils fatgs d’asil. Quel-
la stgaffescha tranter auter la basa legala
per l’integraziun da persunas estras en il
chantun Grischun. Il settember 2006
avevan ils votants svizzers acceptà en ina
votaziun da referendum la lescha federa-
la davart las persunas estras sco er ina re-
visiun parziala da la lescha d’asil. Tuts
dus relaschs pretendan ch’il dretg chan-
tunal vegnia adattà. In punct central da
la lescha introductiva è la basa per las me-
siras d’integraziun futuras dal chantun.
Quellas vegnan concepidas tenor il prin-
cip «pretender e promover». Ina integra-
ziun persistenta da las persunas estras
duai distgargiar a lunga vista ils custs en
il sectur da la segirezza publica e sociala.

La finamira da
determinar l’entir
chantun Grischun
sco intschess per
ruments chasans
combustibels che
vegnan surpigliads
dal stabiliment
per arder ruments
(SAR) a Trimmis.

